
Ikerketak 

Adimen artifizialaren erabilera 

Adimen artifiziala (AA) gero eta hedatuagoa dago gizarteko esparru guztietan, eta euska-
raren irakaskuntza ez da salbuespena. EAEko helduen euskalduntzean ari diren irakasleei 
AAri buruz bidalitako galdetegi baten emaitzak aztertuko dira lan honetan. Emaitza nagu-
siek erakusten dute AAren erabilera ez dagoela oso hedatua irakasleen eguneroko lanean, 
nahiz eta datozen urteetan euskararen irakaskuntzan eragina izango duenik ez den zalan-
tzan jartzen. Testuinguru horretan, AAren hedapena kezka sortzen duen gaia da irakasleen 
artean. 

1. SARRERA 
Adimen artifiziala (AA) deritzo makina eta programen portaera adimentsua lantzen 
duen informatikaren adarrari, horretarako algoritmoak garatuz (algoritmoak problema 
bat ebazteko egin beharreko urratsak mugatzen dituzten arau-multzoak dira). Ez da 
tresna edo ikerlerro guztiz berria, 1950ean jada diziplina akademiko gisa ezarri baitzen. 
Azken hamarkadetan, geure egunerokoan erabiltzen ditugun tresnen atzean dago adi-
men artifiziala, besteak beste, itzultzaile automatikoetan. Azken urteetan, ordea, bul-
tzada handia izan du adimen artifizial sortzailea deritzonak. Iraultza horren adierazle 
nabarmenena ChatGPT aplikazioa izan da, OpenAI enpresak publiko orokorrarentzat es-
kuragarri egin zuena 2022ko azaroan (Departament d’Educació, 2024, 4. or.). 
 
Ordutik, esponentzialki igo da adimen artifizial sortzailea darabilten aplikazio eta pro-
gramen erabilera, eta irakaskuntzaren esparrura ere hedatu dira. Esparru horretan, 
beste askotan bezala, AAk paradigma-aldaketa ekarriko duela uste da (Muñoz-Basols et 
al., 2024, 28. or.), ikaskuntza, irakaskuntza zein hezkuntza eraldatuz (Tuomi, 2018, 2. 
or.). Testuinguru horretan, interesgarria da adimen artifizialak irakasleen artean duen 
hedapena zein den ikertzea, baita adimen artifiziala eskoletan inplementatzeari buruz 
duten jarrera ezagutzea ere.  

Adimen artifizialaren zabalkundeak, bestalde, erronka berriak dakarzkie euskara beza-
lako hizkuntza gutxituei. Hizkuntza handien aurrean, euskara desabantaila egoeran ge-
ratuko dela pentsa daiteke. Era berean, ordea, orain arte iristea lortu ez duten esparru-
etara heltzeko aukera izan daiteke adimen artifiziala. Hori kontuan izanik, beraz, beha-
rrezkoa da adimen artifizialaren erabilera aztertzea euskararen unibertsoan.  
 
Ikerketa-lan hau aurreko bi paragrafoetan aipatutako ideiak uztartzeko ahalegina da, 
hots, AAren erabilera irakasleen artean eta euskararen eremuan. Horretarako, helduen 
euskalduntzearen sektorea aztertzea erabaki dugu. Lan hau EHUren Euskararen jabe-
kuntza, kudeaketa eta hizkuntza-praktikak XXI. mendean masterreko amaierako lan gisa 
aurkeztu zen 2024ko urrian, eta artikulu honetan laburpena jasoko dugu 
 
2. IKERKETA-LANAREN HELBURUAK 
Ikerketa-lan honen helburu nagusia EAEko euskaltegietako eta autoikaskuntza-zentro-
etako irakaskuntzan adimen artifizialak duen tokia aztertzea da. Helburu hori zedarri-
tze aldera, hiru ildo azpimarratu ditugu: 

i. Irakasleek AAri buruz duten ezagutza zein den jakitea. 

ii. Irakasleek AA zein neurritan erabiltzen duten jakitea, eta AA erabiliz egiten di-
tuzten jarduerak ezagutzea. 

iii. Irakasleek irakasjardunean AA txertatzeari buruz dituzten pertzepzioak, iri-
tziak eta jarrerak ezagutzea. 

 
Era horretan, zerrenda horretako hiru ildoak aztertzeko aukera emango digu irakasleei 
bidalitako galdetegiak, ikuspegi kuantitatiboa eta kualitatiboa uztartuz. 
 
3. METODOLOGIA 
Lan honetan, ikuspegi mistoko azterketa deskribatzailea burutu dugu; hots, ikuspegi ku-
antitatiboa eta kualitatiboa barnebiltzen dituena. Metodologia hau jarraitzen duten 
ikerketak gero eta hedatuago daude hezkuntza- eta irakaskuntza-arloetan, eta baliaga-
rriak dira gai jakin baten inguruko joerak identifikatzeko (Sánchez Vera, 2023, 37. or.).  
Gure azterketa egiteko, adimen artifizialari buruzko galdetegi bat prestatu dugu, HABE-
ren datu-basean dauden euskaltegietako eta autoikaskuntza-zentro homologatuetako 
irakasle guztiei bidaltzeko. Esan bezala, galdetegian erantzun kuantitatiboak (esate-
rako, adimen artifiziala zenbat irakaslek erabili duten eskolan) eta kualitatiboak (bes-
teak beste, adimen artifizialaren erabilerari buruz irakasleek duten iritzia) eskatzen di-
tuzten galderak uztartu ditugu. 
 
Galdetegia sortzeko oinarri gisa, María del Mar Sánchez Vera ikerlariak hezkuntza arau-
tuan ari diren irakasleek adimen artifizialaz egiten duten erabilera aztertzeko prestatu-
tako galdetegia hartu dugu (Sánchez Vera, 2023). Galdetegi hori triangulazioaren eta 
adituen iritzien bidez balioztatua izan zen, eta aski eguneratua da (2023ko martxoa eta 
apirila bitartean gauzatu zen landa-lana). Beraz, Sánchez Veraren inkesta euskarara 
itzuli eta helduen euskalduntzearen esparruan kokatzeko azaleko moldaketa batzuk 
egin dizkiogu. Ondoren, hiru adituri eskatu diegu berrikusi eta oniritzia emateko. 

2024ko maiatzaren 6an zabaldu da galdetegia HABEren bidez, eta maiatzaren 30era 
arte eman da erantzuteko aukera. Erantzunak jasotzeko, Google Forms aplikazioa era-
bili zen. Erantzuleen unibertsoa 1.426 pertsonakoa da; galdetegia zabaltzeko unean HA-
BEren eragin-esparruko zentroetan lanean ziharduten euskara-irakasleen kopurua, 
hain zuzen. Bestela esanda, EAEko euskaltegi eta autoikaskuntza-zentro homologatue-
tako irakasleetara mugatuta dago unibertsoa. Aukera hori hobetsi dugu galdetegia za-
baltzeko modu arinena eta errazena zelako, HABEren elkarlanari esker. Edonola ere, 
helduen euskalduntzean Euskal Herri osoan eta Euskal Herriko mugez kanpo dabiltzan 
irakasleen populazio osoari dagokionez, HABEren eraginpeko unibertsoak osatzen du 
talderik esanguratsuena: % 73, ForVid ikerketako estimazioen arabera (Cassany et al., 
2023, 16. or.) 
 
Guztira, 304 erantzun jaso dira. Informatzaileen lagina, beraz, % 21ekoa da xede-talde-
ari dagokionez. Aipatu beharra dago, HABEtik zabaldutako mezuaz gain, erantzun gehi-
ago jasotzeko trakzio-lanak ere egin ditugula euskaltegi eta euskaltegi-sareetako ardu-
radunekin. 
 
Galdetegia 20 galderaz osatua dago (ikus eranskina). Ikerketaren helburuak kontuan 
izanik, galdetegiko galderak hiru multzotan sailkatu ditzakegu:  

i. informatzaileen ezaugarriei buruzko datuak biltzeko galderak; 

ii. adimen artifizialaren ezagutza eta erabilerari buruzko informazioa jasotze-
koak; 

iii. adimen artifizialaren erabilerari buruz dituzten uste zein iritziak ezagutzeko 
galderak.  

 
Lehen bi multzoetan, aukera anitzeko galdera itxiak ditugu, galdera-motaren arabera 
erantzun bakarra edo bat baino gehiago onartzen dutenak. Edonola ere, zenbait galde-
ratan azken aukera gisa erantzun librea idazteko aukera ere ematen da. Iritziak jaso-
tzeko galdera-multzoari dagokionez, Likert eskala erabili dugu: hainbat baieztapen egi-
ten dira, eta 1etik 4rako eskalan adostasuna adierazteko eskatzen zaie informatzaileei 
(1 = ez nago batere ados, 2 = ez nago ados, 3 = ados nago, 4 = erabat ados nago). Galdera 
horiek guztiak derrigorrez erantzun beharra zehaztu dugu Google Forms bidez.  
 
Azkenik, gaiari buruzko edozein iruzkin egiteko hautazko galdera ireki bat ere txertatu 
da, baita nahi izanez gero harremanetarako datuak emateko aukera ere, etorkizunean 
gaiaz sakontzeko baliatu daitezkeelakoan.  
 
Erantzunak jaso ondoren, Google Formsek bildutako datuen laburpenak erabili ahal 
izan ditugu emaitzak aztertzeko. Edozein kasutan, laburpen horiek mugatuak dira, eta 
datu xehatuagoak lortu nahi izan dugunean Microsoft Excel aplikazioa erabili dugu 
(erantzun guztiak jaso dituen taula Google Formsetik deskargatuta). Emaitzak azter-
tzeko orduan detektatu diren inkoherentzia txiki batzuk zuzendu behar izan dira datuen 
analisia egiteko: esaterako, irakasleei euren euskaltegiaren sarea hautatzeko eskatzen 
zitzaien, baina azken aukera batean testu librea ere idatz zezaketen. Kasu batzuetan, 
nahiz eta zerrendako federazioren bateko euskaltegi batekoak izan, euskaltegiaren ize-
narekin erantzun dute. Beraz, erantzun horiek moldatu behar izan ditugu eta zegokien 
sarean sartu. Azkenik, datuen analisi gurutzatu konplexuagoak egiteko, Jamovi softwa-
rea eta bertako surveymv gehigarria erabili dugu. 

4. EMAITZEN INTERPRETAZIOA 
4.1. ERANTZUN DUTEN PERTSONEN PROFILA 
1. grafikoa. Erantzun dutenen profila: generoa. 

 

2. grafikoa. Erantzun dutenen profila: adina. 

 

Aipatzekoa da generoari eta adinari buruzko datuak bat datozela, oro har, HABEren 
eragin-eremuko euskaltegietako irakasleen populazio osoarekin; esaterako, 2022-2023 
ikasturtean, irakasle guztien % 66,41 ziren emakumezkoak, eta adin-tarte jendetsuena 
(% 47) 46-60 zen (HABE, d. g.). 
 
3. grafikoa. Erantzun dutenen profila: eskarmentua euskara irakasle lanetan. 

4. grafikoa. Erantzun dutenen profila: lan egiten duten lurraldea. 

 
 
5. grafikoa. Erantzun dutenen profila: euskaltegi-sarea. 

 
 
3.2. AA-RI BURUZKO EZAGUTZA ETA ERABILERA 
3.2.1. AAren ezagutza 
AA tresna-tipologia ugariren zerrenda batetik zeintzuk ezagutzen dituzten galdetuta, 
muturreko bi puntu aurkituko ditugu: informatzaileen % 37,5k ez dute AA tresna bakar 
bat ere ezagutzen. Aldiz, % 57,9k elkarrizketa-botak (ChatGPT eta antzekoak) ezagutzen 
dituela dio. Maila apalagoan, ezagunak dira audioak eta bideoak sortzekoak (% 17,4), 
irudiak sortzekoak (% 6,9) eta testuen berridazketarako tresnak (% 4,3). AAk sortutako 
edukiak detektatzeko tresnak ere ezagunak dira (% 3). Azkenik, bestelako aukeren ar-
tean gehien errepikatu diren erantzunak itzultzaile neuronalak (Elia eta Itzulinguru 
proiektua) izan dira. 

6. grafikoa. AA tresnen ezagutza informatzaileen artean (aukera bat baino gehiago izan 
daiteke). 

 
Erantzun horiek nolabait espero zitezkeenak dira, ChatGPTk oihartzun handia izan 
baitu komunikabideetan; beraz, normala da informatzaileen gehiengoari ezaguna egi-
tea. Interesgarria da, ordea, AA tresna bakar bat ere ezagutzen ez duten irakasleen sos-
laiari begiratzea.  Talde hori populazio osoarekin alderatuta, esan dezakegu adina dela 
faktore esanguratsuena: adinean gora egin ahala aukera gehiago daude AA ez ezagu-
tzeko. Hala, informatzaile guztien % 61 dira 45 urtetik gorakoak, baina AAeko tresnarik 
ezagutzen ez dutenen artean % 74 dira. Euskaltegi-sareari dagokionez, AA ezagutzen ez 
dutenen artean zertxobait altuagoa da udal euskaltegietako irakasleen ehunekoa. 
 
3.2.2. AAren erabilera 
AAren erabilerari dagokionez, bi motatako erabilera bereizi ditugu. Batetik, eskoletan 
AA erabili izana eta, bestetik, eskolak prestatzeko edota bestelako lan-zereginetarako 
erabili izana. Bi kasuetan, gutxiengoa dira AA erabili dutenak: % 13,2k soilik erabili dute 
eskoletan, eta % 13,8k eskolak prestatzeko edo bestelako lanetarako. Orotara, % 6,6 
baino ez dira bi inguruneetan erabili dutenak. 

AA eskoletan erabili duten irakasleak 
AA eskoletan erabili duten irakasleen artean ere gehiengoa dira emakumezkoak (% 
52,5), baina gizonezkoekin askoz parekatuago dago (% 47,5).  
 
Halaber, AAren erabilera txikiagoa da udal euskaltegiko irakasleen artean: informatzaile 
guztien % 31 dira, baina baiezkoen artean ia 5 puntu egiten dute behera: % 27. Baiez-
koan artean sareari erreparatuz gero, udal euskaltegietako irakasleen % 11k erabili 
dute AA eskoletan, gizarte-ekimeneko euskaltegietako irakasleen % 12k eta autoikas-
kuntza-zentro homologatuetako % 56k. Beraz, esan dezakegu AA gehien erabiltzen du-
tenak autoikaskuntza-zentro homologatuko irakasleak direla (betiere, kontuan izanda 
eremu horretako 9 irakaslek baino ez dutela erantzun galdetegia). 

AA eskolak prestatzeko erabili duten irakasleak 
AA eskolak prestatzeko erabili duten irakasleei dagokienez, berriz ere gora egiten du 
emakumezkoen ehunekoak (% 64, gizonezkoak % 36), nahiz eta ez den iristen informa-
tzaileen populazio osoaren mailara. Talde honen soslaian nabarmentzekoa da, AA esko-
letan erabili duten irakasleekin alderatuta, irakasle gazteagoek ez dutela AA erabili es-
koletan, baina bai eskolak prestatzeko orduan. Izan ere, 30 urtetik beherako inork ez du 
erabili AA eskoletan, baina eskolak prestatzeko erabili dutenen artean % 12 dira.  

7. grafikoa. Alderaketa: AAren erabilera adin-tartearen arabera. 

 
AA eskolak prestatzeko erabili duten irakasleak sarearen arabera sailkatuta, informa-
tzaileen populazio osoaren erantzunetako banaketa bertsua daukagu: % 30 udal euskal-
tegietan eta % 62 gizarte-ekimeneko euskaltegietan (federatuak eta federatu gabeak). 
Aldiz, hemen ere handiagoa da autoikaskuntza-zentro homologatuetako irakasleen por-
tzentajea (% 7, populazio osoaren ehunekoaren bikoitza baino gehiago). Alde txikia 
egon arren, eskolak prestatzeko orduan udal euskaltegietakoek (% 14) gehiago erabil-
tzen dute AA gizarte-ekimeneko euskaltegietako irakasleekin (% 13) alderatuta (esko-
letako erabileran, aldiz, gizarte-ekimeneko euskaltegietako irakasleak gailentzen ziren). 

AA eskolak prestatzeko eta eskoletan erabili duten irakasleak 
AA bai eskolak prestatzeko, bai eskoletan erabili duten irakasleak gutxiengoa dira, in-
formatzaileen % 6,6 baino ez (20 irakasle). Irakasle hauen artean ere, oso parekatuta 
dago emakumezkoen (% 55) eta gizonezkoen (% 45) banaketa.  
 
Euskaltegi-motari dagokionez, % 30 udal euskaltegietakoak dira, % 60 gizarte-ekime-
neko euskaltegietakoak, eta % 10 autoikaskuntza-zentro homologatuetakoak. Informa-
tzaile guztien erantzunekin alderatuta, beraz, ia berdin mantentzen da udal euskaltegi-
etakoen ehunekoa (puntu 1 behera), zertxobait jaisten da gizarte-ekimeneko euskalte-
gietakoena (6 puntu behera), eta igo egiten da autoikaskuntza-zentro homologatueta-
koena (7 puntu gehiago).  
 
Udal euskaltegietako irakasleen % 6,4k erabiltzen dute AA bi inguruneetan, gizarte-eki-
meneko euskaltegietako irakasleen % 6k, eta autoikaskuntza-zentro homologatuetako 
irakasleen % 22k. Aurreko bi ataletan ikusitako joerak mantentzen direla esan deza-
kegu, beraz: erabileraren ehunekoa handiagoa da autoikaskuntza-zentroetan, eta pare-
katuta dago euskaltegi publikoen eta gizarte-ekimenekoen artean. 

AAren erabilera eskoletan 
AA eskoletan erabiltzen dutela baietz esan duten irakasleei erabilera posibleen ze-
rrenda batetik egiten dituzten erabilerak hautatzeko eskatu diegu. Gehien markatu du-
ten aukera ikasleekin jostatzeko edo probatzeko erabiltzea izan da (% 57,1). Ondoren, 
AA zer den eta nola funtzionatzen duen ezagutzeko (% 47,6) erabili izan dute gehien.  
 
Erabilera esanguratsuak dira, halaber, gairen bati buruzko kontsultak egitea (% 38,1); 
testu-, bideo-, irudi- zein audio-edukiak sortzea (% 35,7); hizkuntza batetik besterako 
itzulpenak egitea (% 33); eta gairen bati buruzko informazioan sakontzea (% 31).  

AAren erabilera eskolak prestatzeko  
Eskolak prestatzeko, AAren erabilera nagusiak honako hauek dira irakasleen artean: in-
formazioaren bilaketa (% 71,4), ideiak ematea (% 59,5) eta geroago erabiltzeko balia-
bideak sortzea (% 47,6). Adierazgarria da % 19k kudeaketa-lanetan laguntzeko erabil-
tzen dutela (emailak, txostenak eta bestelakoak prestatzeko).  
 
Gutxiago hedatutako funtzioak dira gai bati buruzko norbere ezagutza ebaluatzea (% 
9,5); ikerketa-lanetan laguntzea (% 9,5); datuak aztertzea (% 7,1); eta irakasle gisa ge-
rora erabiltzeko AA programatzea (% 4,8); eta “jolaserako” erabiltzea (% 2,4). 
 
3.3. AA-RI BURUZKO IRITZIAK ETA JARRERAK 
3.3.1. Irakasleen prestasuna 
Irakasleen % 71k uste dute irakasleak ez daudela prest euren lanean AAko tresnak era-
biltzeko: “Irakasleak prest gaude gure lanean AA erabiltzeko” baieztapenarekin ez 
daude ados % 37,5; eta % 33,9k diote ez daudela batere ados.  
 
Adostasun handiena erakusten dutenak irakasle gazteenak dira: 30 urtetik beherakoen 
artean % 65eraino jaisten da irakasleak prest ez daudela esaten dutenen kopurua. Edo-
zein kasutan, erabateko adostasuna gutxiengo nabarmena da adin-tarte guztietan (24 
urtetik beherakoen lagina ez da adierazgarria). Ados ez daudenei erreparatuz gero, 
adin-tarte guztietan gehiago dira desadostasun soila adierazten dutenak (“Ez nago 
ados”), salbuespen bakarrarekin: 61 urtetik gorakoen artean, horiei gailentzen zaizkie 
erabateko desadostasuna erakutsi dutenak (“Ez nago batere ados”). 
 
8. grafikoa. “Irakasleak prest gaude gure lanean AAko tresnak erabiltzeko” galderari 
erantzunak, adin-tartearen arabera (ehunekoak). 

Euskaltegi-motari erreparatzen badiogu, desadostasun handiena gizarte-ekimeneko 
euskaltegietan dago (% 75), ondoren udal euskaltegietan (% 63) eta, azkenik, 
autoikaskuntza-zentroetan (% 60). Dena den, nabarmentzekoa da irakasleak AA 
tresnak erabiltzeko erabat prest ikusten dituzten irakasle bakarrak gizarte-ekimeneko 
euskaltegietan daudela lanean. 
 
9. grafikoa. “Irakasleak prest gaude gure lanean AAko tresnak erabiltzeko” galderari 
erantzuna, euskaltegi-motaren arabera (ehunekoak). 

 
Kasu honetan, AA erabili izanak erantzunean eragina duela esan genezake. Hala, infor-
matzaile guztien % 29k dute nolabaiteko adostasuna irakasleak AA erabiltzeko prest 
daudela dioen baieztapenarekin. AA eskolan erabili dutenen artean, % 30ekoa da ados-
tasuna; AA eskolak prestatzeko edo bestelako lan-zereginetarako erabili dutenen ar-
tean, % 38koa; eta AA bi inguruneetan erabili dutenen artean, % 40koa. Beraz, AArekin 
zenbat eta gehiago trebatu, orduan eta erosoago ikusten dute irakasleek euren burua 
AA erabiltzeko. Edonola ere, AA erabili duten irakasleen artean ere gehiengoa dira ira-
kasleak AA lanerako erabiltzeko prest ez daudela uste dutenak. 
 
10. grafikoa. “Irakasleak prest gaude gure lanean AAko tresnak erabiltzeko” 
baieztapenarekin adostasuna, AAren erabileraren arabera (ehunekoak).  

 
3.3.2. Ikasleak eta AAren erabilera 
Atal honetan, ea euren ikasleek AA ezagutu eta erabiltzen duten galdetu diegu. Irakas-
leen % 31k uste dute baietz. Irakasleen kasuan, eskoletan edo lan-zereginetan AA era-
biltzen dutenak % 13 baino ez dira; beraz, uste dute ikasleek neurri handiagoan erabil-
tzen dutela AA. Kasu honetan ere, AA erabili izan duten irakasleak dira ikasleek AA eza-
gutu eta erabiltzen dutela gehien uste dutenak: AA erabili ez duten irakasleen artean % 
30 baino ez datoz bat baieztapenarekin, baina AA bi inguruneetan erabili duten irakas-
leen % 55k uste dute euren ikasleek AAko tresnak ezagutu eta erabiltzen dituztela. 

11. grafikoa. “Ikasleek AA ezagutu eta erabili egiten dute” baieztapenarekin bat datozen 
irakasleak, euren AAren erabileraren arabera (ehunekoak). 

 
 
12. grafikoa. “Nire ikasleek AAko tresnak ezagutu eta erabiltzen dituzte” baieztapenarekin 
adostasun-maila, euskaltegi-motaren arabera (ehunekoak). 

 
 
3.3.3. AAk sortzen duen kezka 
Irakasleen % 73ri kezka sortzen diete AAko tresnek. % 28ri kezka handia sorrarazten 
dietela ondoriozta dezakegu (“Erabat ados”), eta % 45eri nolabaiteko kezka (“Ados”). 
Kezka bertsua eragiten du emakumezkoetan (% 74) zein gizonezkoetan (% 73), baina 
emakumezkoen kasuan gehiago dira inolako kezkarik sorrarazten ez dietenak (“Batere 
ados”, % 8) gizonezkoekin alderatuta (% 5). 
 
Udal euskaltegietan eragiten du AAk kezka gehien; % 73raino iristen da kezkatuta dau-
den irakasleen ehunekoa. Beste euskaltegietan, aldiz, % 60tik beherakoa ehunekoa. Ha-
laber, esan dezakegu irakasle guztiengan sortzen duela kezkaren bat: inork ere ez du 
erantzun ez diola inolako kezkarik sortzen (“Batere ados”). 

13. grafikoa. “Kezka sortzen didate AAko tresnek” baieztapenarekin adostasun-maila, 
euskaltegi-motaren arabera (ehunekoak). 

 
 
Irakasleek aurretik AA erabili izan duten edo ez aintzat hartuta, AA eskolan erabili duten 
irakasleak dira kezkatuen daudenak, jarraian AA erabili ez duten irakasleak, AA eskolan 
zein bestelako zereginetan erabili dutenak eta, azkenik, AA eskolatik kanpoko lan-zere-
ginetarako soilik erabili dutenak. Halaber, kezka handia (“Erabat ados”) dutela diotenak 
gehiago dira AA bi inguruneetan erabili duten irakasleen artean, eta gutxiago AA erabili 
ez dutenen artean. 
 
14. grafikoa. “Kezka sortzen didate AAko tresnek” baieztapenarekin adostasun-maila, 
irakasleen AAren erabileraren arabera (ehunekoak). 

 
 
3.3.4. AAren inplementazioa euskara eskoletan 
Informatzaileen % 71k uste dute AA euskara eskoletan aurkitu eta erabili daitekeen 
beste baliabide bat dela. Beraz, nahiz eta gehiengoak AA erabili ez, aitortzen diote euren 
irakasjardunen izan dezakeen balizko tokia, eta ez diote hizkuntza gutxitu bateko esko-
letan erabiltzeko trabarik ikusten. Dena den, adostasun-maila hori ez da berbera eus-
kaltegi-mota guztietan: udal euskaltegietako irakasleen artean dago adostasunik handi-
ena (% 91), eta gizarte-ekimeneko euskaltegietan aurkakotasun handiena: % 54 baino 
ez datoz bat, eta, gainera, % 12k erabateko desadostasuna adierazi dute (beste bi sare-
etan inork ez du erabateko desadostasuna adierazi). 

15. grafikoa. “AA euskara-eskoletan aurkitu eta erabili dezakegun beste baliabide bat da” 
adierazpenarekin adostasun-maila, euskaltegi-motaren arabera (ehunekoak). 

 
 
3.3.5. AAren inguruko formakuntza 
Argi dago irakasleek AAren inguruko formakuntzaren beharra sumatzen dutela: % 90 
datoz bat baieztapenarekin. Adostasuna erabatekoa da 24 urtetik beherakoen artean. 
25-30 urteko adin-tartean daudenak dira formakuntzaren behar txikiena dutenak (% 
78). Formakuntza-beharrarekin erabateko desadostasuna, ordea, handiagoa da 61 ur-
tetik gorakoen artean (% 9). 
 
16. grafikoa. “AAra egokitzeko formakuntza eta baliabideak behar ditut” 
baieztapenarekin adostasun-maila, adin-tarteen arabera (ehunekoak). 

 
 
Euskaltegi-motari dagokionez, udal euskaltegietan ere aho batekoa da formakuntza eta 
baliabideen beharrarekiko adostasuna. Aurkakotasunaren ehuneko handiena autoikas-
kuntza-zentro homologatuetan dago (% 20 “ez ados”). Gizarte-ekimeneko euskaltegie-
tan aurkakotasuna % 12koa baino ez da, baina horien bi herenak “batere ados” jarrera 
aukeratu du. 

17. grafikoa. “AAra egokitzeko formakuntza eta baliabideak behar ditut” baieztapenare-
kin adostasun-maila, euskaltegi-motaren arabera (ehunekoak). 

 
 
AA tresnarik ezagutzen ez dutela erantzun duten irakasleen artean, % 92k diote forma-
kuntza eta baliabideak behar dituztela. % 8k, aldiz, ez dute beharrezkoa ikusten arrotza 
zaion gai horretan trebatzea. Antzeko joera antzeman dezakegu irakasleak AA erabil-
tzeko prest ez daudela erantzun dutenen artean: irakasleak batere prest ez daudela uste 
arren, % 9k ez dute formakuntza edo prestakuntza beharrezkoa ikusten. AA erabili ez 
duten irakasleen artean ere % 10ek ez dutela formakuntza behar diote (% 5 batere 
ados). Beraz, gaiari buruz trebatzeko erresistentzia txikia dagoela pentsa dezakegu.  
 
18. grafikoa. “AAera egokitzeko formakuntza eta baliabideak behar ditut” baieztapenare-
kin adostasun-maila, irakasleen AAren erabileraren arabera (ehunekoak). 

 
 
3.3.6. AAren eragina 
AAren hedapenak izango duen eraginari buruzko iritziak jasotzeko, bi galdera egin diz-
kiegu irakasleei. Batetik, gizartean izango duen eraginari buruz duten ustea jasotzeko 
eskatu diegu. Bestetik, euskararen irakaskuntzan izango duen eraginaz galdetu diegu. 
Gizartean eragin handiagoa izatea espero dute euskararen irakaskuntzan baino, nahiz 
eta bi kasuetan eragin handia espero.  

19. grafikoa. “AAren hedapenak eragina izango du gizartean” eta “AAren hedapenak 
eragina izango du euskararen irakaskuntzan” baieztapenen adostasun-mailaren 
alderaketa (ehunekoak). 

 
 
Autoikaskuntza-zentro homologatuetako irakasle guztiek uste dute AAk eragina izango 
duela euskararen irakaskuntzan. Udal euskaltegietan % 90era jaisten da kopurua, eta 
gizarte-ekimeneko euskaltegietan jaso dugu AAk izango duen eraginaz konbentzimendu 
txikiena (% 79). 
 
20. grafikoa. “AAk eragina izango duen euskararen irakaskuntzan” baieztapenarekin 
adostasun-maila, euskaltegi-motaren arabera (ehunekoak). 

 
 
AA erabili duten irakasleek argiago dute AAk euskararen irakaskuntzan izango duen 
eraginaz. 

21. grafikoa. “AAk eragina izango du euskararen irakaskuntzan” baieztapenarekin 
adostasun-maila, irakasleen AAren erabileraren arabera (ehunekoak). 

 
 
3.3.7. AA erabiltzeko asmoa 
AA orain arte baino gehiago erabili nahi ote duten galdetuta, ikusten da irakasleak ez 
datozela bat: % 51k orain arte baino gehiago erabili nahiko luketela diote, eta % 49k 
ezetz. Baiezkoa zertxobait altuagoa da gizonezkoen artean (% 55 vs % 50 emakumez-
koen artean). Adinean gora egin ahala ere gora doa AA gehiago erabiltzeko nahi dutenen 
ehunekoa.  
 
22. grafikoa. “AA orain arte erabili dudan baino gehiago erabili nahi dut nire lanean” 
baieztapenarekin adostasun-maila, adin-tarteen arabera (ehunekoak). 

 
 
Aurreko hainbat galderatan bezala, kasu honetan ere gizarte-ekimeneko euskaltegiko 
irakasleek erresistentzia handiago jartzen diote AA gehiago erabiltzeari. 

23. grafikoa. “AA orain arte erabili dudan baino gehiago erabili nahi dut nire lanean” 
baieztapenarekin adostasun-maila, euskaltegi-motaren arabera (ehunekoak). 

 
AA erabili izan duten irakasleen artean adostasun handiagoa dago, eta gehiengoa AA 
gehiago erabiltzearen aldekoa da. 
 
24. grafikoa. “AA orain arte erabili dudan baino gehiago erabili nahi dut nire lanean” bai-
eztapenarekin adostasun-maila, irakasleen AAren erabileraren arabera (ehunekoak). 

 
 
3.3.8. Iruzkinen analisia 
Galdetegiaren amaieran iruzkin libre bat txertatzeko aukera eman zaie informatzaileei, 
gaiari buruz esan nahi zuten beste edozer gehitzeko. Guztira, 49 iruzkin jaso ditugu (% 
16). Iruzkin guztiak irakurri ondoren, ideia nagusien arabera sailkatu ditugu, 7 multzo-
tan: formakuntza (% 33), zalantzak (% 25), arriskua edo kezka (% 20), irakasleen era-
bilera (% 10), aurkakotasuna (% 6), ikasleen erabilera (% 4) eta besteak (% 2). 
 
Formakuntza 
Gehien azpimarratzen duten ideia formakuntzaren eta prestakuntzaren beharra da. 
Kontu berria dela aipatzen dute, azkar eguneratuz eta eraldatuz doana, eta oraindik in-
formazio nahikorik ez dutela esaten dute. Multzo honetako iruzkin guztietan gaiari bu-
ruz trebatzeko nahia dutela ondorioztatu dezakegu. HABEk AAri buruzko prestakuntza 
eskaintzea komenigarria litzatekeela ere aipatzen da. 

Zalantzak 
Multzo honetako erantzunetan bildu ditugu galdetegia zalantzekin bete dutela adierazi 
dutenak, gaia ondo ezagutzen ez dutela diotenak eta AAk euskararen irakaskuntzan izan 
dezakeen papera argi ikusten ez dutenak. Adibide gisa, erantzule honek AAren inple-
mentazioarekin euskara-irakasleen helburua ahaztu ezin dela azpimarratzen du: “[...] 
lagungarri badira, ongi etorriak baliabide berri hauek, baina ahaztu gabe, fokua zein 
den: euskaraz (ahozkoan) batez ere ekoitziko eta interaktuatuko duen ikaslea gaitzea”. 
 
Arriskua, kezkak 
Erantzun dutenen kopuru esanguratsu batek AAren hedapenari ikusten dizkion arris-
kuak edo sorrarazten dizkion kezkak aipatzen ditu. Alde batetik, hizkuntza gutxituak 
kaltetzeko arriskua aipatzen da (“uste dut, hizkuntza gutxituei dagokienez, adi ibili be-
har dugula, Interneten erabilerarekin gertatzen den bezala, hizkuntzaren kaltetan ez ote 
den izango, ez zait iruditzen hizkuntza gutxituak edo hizkuntza hegemonikoak irakastea 
berdin planteatu daitekeenik”). Beste aldetik, AA tresnak hedatuz gero euskal hiztunen 
konpetentzia-maila kaltetu daitekeela aipatzen da. Horrekin lotuta, nahiko hedatua da-
goen beste kezka bat da AAk ikasleen sormena mugatu edo murriztuko duela. 
 
Erabilera (irakasleak) 
AA erabiliz egiten dituzten zenbait kontu aipatzen dituzte: irudiak eta abestiak sortu, 
ikasleekin jolaserako erabili... 
 
Aurkakotasuna 
Hiru iruzkinetan, AAren aurka daudela ematen da aditzera. Horietako batek arrazoi gisa 
aipatzen du AA ez genukeela zintzoki erabiliko. Beste biak euren aurkakotasuna adie-
raztera mugatzen dira: “Ez dut irakaskuntzan AAn sinesten”, “Ez dut AA erabiltzeko as-
morik”. 
 
Erabilera (ikasleak) 
Azkenik, ikasleei atzemandako erabileren berri ematen dute bi pertsonak. Biek azpima-
rratzen dute ikasleek ez dutela AA lagungarri moduan erabili, iruzur egiteko baizik, eu-
ren kabuz egin nahi ez dituzten lanak egiteko (bereziki, gaztetxoen kasuan). 
 

4. ONDORIOAK 
Ikerketa honen bidez, EAEko helduen euskalduntzean ari diren irakasleek adimen arti-
fizialaz egiten duten erabilera eta dituzten iritziak ezagutu ahal izan ditugu. Irakasleen 
gehiengoak ezagutzen du AAko tresnaren bat, baina AAren erabilera ez dago batere he-
datua irakasleen artean. Halaber, gehiago erabiltzen dute eskolaz kanpoko lan-zeregi-
netan eskolan bertan baino. Joera hori antzeko ikerketetan ere ikusi da; hain zuzen ere, 
gure galdetegirako oinarri hartu dugun ikerketan (Sánchez Vera, 2023). 
 
Eskoletan AA erabiliz gero, ikasleekin jostatzea edo probatzea da erabilera nagusia. Es-
kolaz kanpoko zereginetan, aldiz, informazioa bilatzea, baliabideak sortzea eta kudea-
keta-lana arintzea dira erabilera nagusiak. Hots, oraindik ere ez da bere erabilera za-
baldu ebaluazioan edo bestelako alderdi didaktikoetan erabiltzeko. 
 
Era berean, ondorioztatu dezakegu irakasleek ez dutela euren sektorea AA inplementa-
tzeko prest ikusten oraindik: ez dute euren burua prest ikusten, ezagutza nahikorik ez 
dagoela uste dute eta formakuntzaren zein baliabideen beharra azpimarratu dute, bai 
galdetegiko erantzunetan, bai iruzkin irekietan.  

Ez da zalantzan jartzen AAk euskararen irakaskuntzan eragingo duenik,  baina hain az-
kar hedatu izanak ezinegona sortzen du, eta aurkakotasun puntu bat ere badagoela esan 
dezakegu.  
 
Aurrera begira, baliagarria izan daiteke ikerketa honetako emaitzak bestelako irakas-
kuntza-eremuetan edo sektoreetan burututako ikerketen emaitzekin erkatzea. Halaber, 
intereseko ikerlerroa izan daiteke galdetegi honetan atzemandako zenbait jarrera eta 
iritzi sakonago aztertzea. 

ERANSKINA 
GALDETEGIA: ADIMEN ARTIFIZIALAREN ERABILERA EAE-KO HELDUEN 
EUSKALDUNTZEAN 
 
Adimen artifiziala gero eta toki handiagoa hartzen ari da gure gizarteko esparru guztietan, eta esan dezakegu datozen 
urteetako erronketako bat izango dela hedapen horri heltzea. Zalantzarik gabe, irakaskuntzaren esparruan ere izango 
du eragina. 
 
Master amaierako ikerketa-lan honen helburua EAEko helduen euskalduntzeko irakaskuntzan adimen artifizialari 
buruz dauden ezagutzak, erabilerak eta jarrerak aztertzea da. Horretarako galdetegi hau prestatu dugu, EAEko 
euskaltegietako eta autoikaskuntza-zentroetako irakaskuntzan dabiltzan irakasleei zuzenduta. Asko eskertuko dizugu 
zure laguntza. 
 
Harremanetarako: 

Ikertzailea: Martin Txintxurreta / mtxintxurreta003@ikasle.ehu.eus 
Lanaren zuzendaria: Iñaki Murua / i-murua@habe.eus 

 
 
* Galdera nahietazkoa dela adierazten du 
 
Zure datuak 
Datuak era anonimoan jasoko dira, baina lehen atal honetan zenbait datu eskatuko dizkizugu, jasotako emaitzak 
aztertzeko lagungarriak izango zaizkigulako. Ikerketa honek datuen babeserako araudia betetzen du. 
 
1. Generoa* 
Markatu aukera bakarra.  
 

□ Emakumezkoa 
□ Gizonezkoa 
□ Ez bitarra 

 
2. Adina* 
Markatu aukera bakarra 
 

□ 24 urtetik behera 
□ 25-30 urte 
□ 31-44 urte 
□ 45-60 urte 
□ 61 urtetik gora 

 
3. Zenbat urteko esperientzia duzu euskara-irakasle gisa?* 
Markatu aukera bakarra 
 

□ Urte 1 baino gutxiago 
□ 1-3 urte 
□ 4-7 urte 
□ 8-15 urte 
□ 15 urte baino gehiago 

 
4. Zein mailatan irakasten duzu euskara, nagusiki?* 
Markatu aplikagarriak diren guztiak 

□ A1 
□ A2 
□ B1 
□ B2 
□ C1 
□ C2 

 
5. Zein motatakoa da zure euskaltegia?* 
Markatu aukera bakarra 
 

□ Udal Euskaltegia 
□ AEK 
□ Batuz 
□ Elkarlan 
□ IKA 
□ Federatu gabea 
□ Autoikaskuntzarako zentro homologatua 
□ Beste batzuk 

  

mailto:mtxintxurreta003@ikasle.ehu.eus
mailto:i-murua@habe.eus

6. Zein lurraldetan egiten duzu lan?* 
Markatu aukera bakarra 

□ Araba 
□ Bizkaia 
□ Gipuzkoa 
□ Beste batzuk: ______________ 

 
Adimen artifizialari buruzko galdetegia 
 
7. Adierazi zerrenda honetatik ezagutzen dituzun adimen artifizialeko tresnak* 
Markatu aplikagarriak diren guztiak 
 

□ Elkarrizketa-botak edo bilatzaileak (ChatGPT, Bing/Copilot, Gemini) 
□ Eduki-sortzaileak (Jasper, Peppertype, compose AI) 
□ Testuen berridazketarako tresnak (article rewriter, rewriter Gurú) 
□ Irudiak sortzeko tresnak (Dalle-2, Craiyon, Midjourney) 
□ Audioak eta bideoak sortzeko tresnak (runway, podcast.ai) 
□ Programazio-kodeak sortzeko tresnak (code generation, replit) 
□ Adimen artifizialaz sortutako edukiak detektatzeko tresnak (Copyleaks, ZeroGPT) 
□ Pertsonalizaziorako eta ikasketa automatikorako tresnak (Content Technologies, Brainly) 
□ Adimen artifiziala programatzeko tresnak (Machine Learning for kids, Teachable 
□ Machine) 
□ Ez dut bat ere ezagutzen 
□ Beste batzuk: _______________ 

 
8. Erabili duzu adimen artifizialeko tresnarik zure eskoletan?* 
Markatu aukera bakarra 
 

□ Bai 
□ Ez 

 
9. Aurreko galderan BAI erantzun baduzu, zertarako erabili duzu adimen artifiziala zure 
eskoletan? (nahi adina markatu) 
 

□ Ikasleekin jostatzeko / probatzeko 
□ Adimen artifiziala zer den eta nola funtzionatzen duen ezagutzeko 
□ Gairen bati buruzko kontsultak egiteko 
□ Gairen bati buruzko informazioa sakontzeko 
□ Eduki edo produktu bat sortzeko (testua, irudia, bideoa...) 
□ Ebaluaziorako 
□ Hizkuntza batetik besterako itzulpenak egiteko 
□ Softwarea edo kodea programatzeko 
□ Adimen artifizialeko programak sortzeko 
□ Beste batzuk: _____________________ 

 
10. Erabili al duzu adimen artifiziala eskolak prestatzeko edo bestelako lan-zereginetarako?* 
Markatu aukera bakarra. 
 

□ Bai 
□ Ez 

 
11. Aurreko galderan BAI erantzun baduzu, zertarako erabili duzu adimen artifiziala zure lan-zereginetan? (nahi adina 
markatu) 
 

□ Informazioa bilatzeko 
□ Gai bati buruz dudan ezagutza ebaluatzeko 
□ Ideiak emateko eskatu diot 
□ Kudeaketa-lanetan laguntzeko (emailak, txostenak...) 
□ Geroago erabiliko ditudan baliabideak sortzeko (testuak, irudiak, bideoak, audioak, 
□ elkarrizketak...)...) 
□ Lanerako erabili ditzakedan software edo jokoak programatzeko 
□ Irakasle gisa gerora erabiliko dudan adimen artifiziala programatzeko 
□ Datuak aztertzeko 
□ Ikerketa-lanetan laguntzeko 
□ Beste batzuk: _______________________ 

 
 
Adierazi hurrengo baieztapenekin duzun adostasun-maila 

1 = Ez nago batere ados 
2 = Ez nago ados 
3 = Ados nago 
4 = Erabat ados nago 

12. Irakasleak prest gaude gure lanetan adimen artifizialeko tresnak erabiltzeko* 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 

 
13. Nire ikasleek adimen artifizialeko tresnak ezagutu eta erabiltzen dituzte* 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 
14. Kezka sortzen didate adimen artifizialeko tresnek* 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 
15. Adimen artifiziala euskara-eskoletan aurkitu eta erabili dezakegun beste baliabide bat da 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 
16. Adimen artifizialera egokitzeko formakuntza eta baliabideak behar ditut* 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 
17. Uste dut adimen artifizialaren hedapenak eragina izango duela gizartean 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 
18. Uste dut adimen artifizialaren hedapenak eragina izango duela euskararen irakaskuntzan 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 
19. Adimen artifiziala orain arte erabili dudan baino gehiago erabili nahi dut nire lanean* 
Markatu aukera bakarra 
 
Ez nago batere ados  1 2 3 4 Erabat ados 

□ □ □ □ 
 
Besterik adierazi nahi duzu? Iruzkinak, zalantzak… 
 
20. Idatzi nahi duzun iruzkina 
 
 
Elkarrizketan parte hartu 
Galdetegiaz gain, uste dugu interesgarria izan daitekeela gaia sakonago aztertzea elkarrizketen bidez (online edo 
aurrez aurre). Balizko elkarrizketetan parte hartu nahi baduzu, idatzi zure izena eta e-postaren helbidea. Parte hartu 
nahi ez baduzu, hurrengo galderak hutsik utzi ditzakezu 
 
21. Izen-abizenak 
 
22. e-posta 

